
Sanzberro kontseilariak jarduketa plan bat iragarri du, Nafarroako ibaietan amuarrainak urritu izanari aurre egiteko
Asteazkena, 2008ko urtarrilaren 23.  Ingurumeneko eta Landa Garapeneko kontseilariak, Begoña Sanzberro Iturririak, jarduketa plan bat iragarri du gaur eguerdian, Nafarroako ibaietako amuarrainen kopuruaren jaitsiera geldiarazteko eta espezie horren dentsitatea ahal den egokiena izan dadin laguntzeko. Jarduketa plan horren berri eman zaio Nafarroako Arrantza Batzordeari.

Zehazki, Ingurumeneko eta Landa Garapeneko Departamentuaren jarduketa plan horrek, arrain populazioari laguntzekoak, neurri hauek biltzen ditu: zaintza areagotzea; habitata hobetzea; debekuen erregulazioa; Bidasoa ibaian bertako amuarrainak sartzea; arrantzarako espezieak gehitzea eta izokinaren arrantzaren arloko jarduketak.

Aipatzen den zaintza areagotzeari dagokionez, planak barrenean hartzen du departamentuak 2007az geroztik SEPRONArekin, Foruzaingoarekin eta Nafarroako Ingurumen Zaintzarekin daraman lankidetza, isilpeko arrantzaren, isurketen eta ur-emarien kontrolari dagokienez. Era berean, lankidetza hitzarmenak ezarriko dira Lizarrako, Baztan-Bidasoako eta Pirinio aldeko arrantzale elkarteekin, kontrola eta zaintza lanak betetzeko. Horrela, Ingurumeneko eta Landa Garapeneko Departamentuak diruz lagunduko du arrantzale elkarteek ibaietako zaindariak kontratatzea urtebeterako; ekintza horretarako 100.000 euro ezarri dira.

Habitata hobetzeko helbururako, berriz, Ingurumeneko eta Landa Garapeneko Departamentuak 1,9 milioi euroko inbertsioa egin du 2005-2007 urteetan, nagusiki ibaietan iraganbideak egiteko eta ibai-bazterrak eta inguruak lehengoratzeko. 2008. urterako 1,2 milioi euroko inbertsioa aurreikusi da, basa faunaren eta floraren espezieak eta haien habitatak hobetzeko xedearekin. Ildo horretan, aurten jarduketak daude aurreikusita ibai hauetan: 

- Baztan: Txokotoko presaren maila jaistea eta eraispenak Opokako presan eta Lekarozko ikastetxearen ondoan dagoenean.
- Bidasoa: eskalak eraikitzea Murges presan.

- Anduña: eskala eraikitzea Serreríako presan.

- Zaraitzu: eskalak eraikitzea presa hauetan: Ezkarozeko zentrala; Orontze (Electra-Molino), Sartze (Electra-Molino) eta Espartza-Zaraitzu (Electra-Molino).

Presetan eta oztopoetan iraganbideak errazteari dagokionez, esan beharra dago 2005-2007 urteetan jarduketak egin direla Baztan ibaian (eraispena Datue errotako presan); Bidasoan (eskala eraikitzea Las Nazasko presan); Latsan (eraispenak Igantziko errotako presan eta Berrizaungo errotakoan; Oninen (eraispena Bereau errotako presan); Tximistan (eraispena Olazarreko errotako presan; eskala moldatzea Etxalarko errekako zentraleko presan eta eskala eraikitzea Etxalarko Burdinolako presan); Zeberia (neurtegia birmoldatzea Nafarroako Gobernuaren ur-neurtegian); Zia (eskala birmoldatzea Araiaga-Eneako presan); Ega (eskala eraikitzea Arbeitzako irin fabrikako presan).
Bestetik, 2005-2007 urteetan, Ingurumeneko eta Landa Garapeneko Departamentuak honako jarduketa hauek bete ditu ibai-bazterrak eta inguruak lehengoratzeko lanen arloan: 

- Aragoi: “Barranco de la Torre” lehengoratzea; “Sotolópez” alderdian ibarbasoa lehengoratzea; harri-lubetako landaretza berritzea “Aragoi eta Arga ibaietako behealdeak” izeneko BILean”; ingurumen aldetiko lehengoratzeak “El Estajado” eta “El Sotillo” alderdietan; harri-lubetako landaretza berritzea Caparroson, Martzillan, Funesen eta Villafrancan; eta hezegunea sortzea “Campollano” ibarbasoan.
- Arga: ingurumen aldetik egokitu eta hobetzea “Soto de la Muga” alderdia; ingurumen aldetik egokitzea “Sotobajo” alderdiko meandroak (Faltzesen eta Azkoienen); Vallacuera erreka-zuloaren bokalea lehengoratzea eta ingurumen aldetiko lehengoratzea “Soto Sardilla” alderdian.
- Ebro: ingurumen aldetiko lehengoratzea “Soto de los Tetones” alderdian.

Bestetik, habitata hobetzeari buruzko atalean ubarroien populazioaren kontrola sartuko da, Iberiar Penintsula osoan antzeman baita hegazti hori ugaldu egin dela, eta horrek arrainen populazioari dakarkion kalteaz jabetu. Hori dela eta, Departamentuak 2001etik ubarroien populazioaren gainean egiten duen kontrola areagotuko du, amuarrainak egoera ahulagoan dauden eremuetan edo egoeretan espezie horrek izan dezakeen eragina ahalik eta txikiena izan dadin.

Horrez gain, departamentuak aztertuko du goiko amuarrain aldeko ibai guztietan, 2008. urtean, arrantzan aritzeko debekua ezartzeko aukera. 

Neurri horrekin batera, nabarmentzekoak dira, halaber, Bidasoan sartuko diren amuarrainak: 200.000 arrautza (enbrioiak) eta 60.000 kume (ibai honetan 2003az geroztik sartzen dira amuarrainak). 
Departamentuaren beste jarduketa bat izanen da arrantzarako espezieak gehitzea, hala nola amuarrain triploidea (antzua) eta aingira, arrantzarako erabili daitezkeenak, aukera berriak eskaintzeko arrantzaleei. Amuarrainen kasuan, departamentuak, aurreko urteetan bezala, 400.000 kumeren eta 113.000 ale helduren ekarpena eginen du (amuarrain triploidearenak). Horrez gain, aingira kumeak sartzeko kanpainarekin jarraituko du (1984. urtean hasi zen). Zehazki, Departamentuak aurreikusita du aurten eta hurrengo urtean aingirak sartzea ibai hauetan: Ega (Lerin eta Andosilla), Zidakos (Tafalla), Arga (Azkoien eta Larraga) eta Aragoi (Caparroso eta Martzilla), bai eta Ebroko Erriberako zenbait baltsatan. Bigarren kasu honetan, helburua arrantzaleen jarduera ez ezik espeziea berreskuratzea ere izanen da.
Azkenik, izokinaren arrantzari dagokionez, Departamentuaren planak kupoa handitzea ere jaso du, 50 alekoa izatetik 60koa izatera pasako baita, eta arrantzaldia luzatzea, aurten martxoaren 30ean hasi eta uztailaren 20an amaituko baita, betiere kupoa lehenago betetzen ez bada.

Amuarrainaren egungo egoera Nafarroan
1992tik, Departamentuak arrain inbentarioak egin izan ditu amuarrainen aldeko ibai guztietan; inbentario horien bitartez amuarrainen populazioaren batez besteko dentsitatearen urteko bilakaera lortzen da, bai eta kumeen, ale gazteen eta ale helduen kopuruak ere, bereizita.

2006an kopuruak jaitsi egin ziren, batez ere kumeen dentsitatea txikiagoa izan zelako; 2007an, ordea, ale gazteetan nabaritu da galera handiena. Orobat, kumeen dentsitatea aurten 2006koa baino txikixeagoa izan da, eta horrek pentsarazten du ale gazte gutxiago izanen direla 2008an.

Ale gazteen dentsitatea hain nabarmen urritu izana eta helduen kopuruaren jaitsiera batera gertatzen dira. Arazoa antzekoa da Kantauriko isurialde osoan. 
Bestetik, amuarrain kopuru ertain edo handiak arro batzuetako iturburuko tarteetan baizik ez daude gaur egun, eta ibaibide nagusi gehienetan amuarrain dentsitateak ahulak dira. Kontuan hartu behar da jostetarako arrantzaren ikuspuntutik tarte horiek direla arrantzaleei aukera gehien ematen dizkietenak eta arrantzale kopuru handiagoa har dezaketenak, eta ez, ordea, bigarren mailako ibaibideak.

Horregatik guztiagatik, etorkizunean egoerak buelta eman ahal izateko, beharrezkoa izanen da, batetik, ingurumen baldintzak egokiak izatea, aleak biltzeko eta adin tarte batetik bestera iragan eta bizirik irauten duten aleen kopuruak ahal diren handienak izateko urte on batzuk segidan etor daitezen. Funtsezkoa da, era berean, ibaietan ugalketarako gelditzen diren ale urri horiek kontserbatzea, eta beraz amuarrain heldu horiek egoera kritikoak dirauen bitartean arrantzarako ez ustiatzeak amuarrainak berriz ugaltzen lagunduko du, dudarik gabe.

( Nota: en la sección de "Noticias" de www.navarra.es se ofrecen fotografías relacionadas con esta nota de prensa.

